
BIBLA – Pjesa 5 
 

Bibla, libri që ndryshoi botën 
 
 
Cilat janë TRE Gjërat e Mundura në Bibël? 
 
Gëzohem që je bashkuar sot me këtë festim, jemi në pjesën e 5-të të serisë, 
Bibla, libri që ndryshoi botën. Sa pjesë ke ndjekur ti? Kemi parë sesi 5 ngjarje 
nga Besëlidhja e Vjetër lidhen bashkë me 5 ngjarje të Besëlidhjes së Re.  
 
JESUS, thuaj emrin e tij, Jezus. Nuk ka pasur emër më të fuqishëm në gjithë 
historinë e njerëzimit dhe nuk ka pasur emër që është keqpërdorur gjithashtu. 
Pas kaq shumë vitesh pas Krishtit, përsëri emri i Tij keqpërdoret.  
 
Emri i Tij për disa sjell gëzim, për disa sjell parehati. Ti je në kafe me shokët e 
tu, flet për Perëndinë, s’ka problem, flet për Budën, për Joga, për ndonjë UFO. 
Në momentin që përmend emrin Jezus, fillon parehatia. Ose nëpër internet 
njerëzit tallen me emrin e Krishtit, bëjnë karikatura, por nuk bëjnë të njëjtën gjë 
me Budën, Muhamedin, Gandin ose Abaz Aliun. Por me Jezusin, s’ka problem, 
madje për të sajojnë edhe lloj-lloj gjërash. Më duket ka qenë i martuar, më 
duket nuk ka vdekur ai në kryq, më duket, sikur kishte shumë të dashura se 
rrinte me prostituta. Më duket, më duket…  
 
Kur e shikon që ka kaq shumë përqeshje për Jezusin por jo për këta të tjerët, të 
bën të mendosh: Ore, mos ka me gjithë mend një Satan, një djall që ia ka frikën 
vetëm Krishtit dhe do që të përbuzet emri që është përmbi çdo emër, emri i 
Jezusit. Kurse këta të tjerët nuk janë kërcënim për të. Sepse dy skuadra ka 
gjithësia: me Jezusin ose pa Jezusin. 
 
Më kujtohet një nga këngët e para që këndohej nëpër kishat kur erdhi Ungjilli 
para 30 vitesh. 
 
Mbret mbi mbretër është Jezusi,   
Lavdi Haleluja.  
Jezus princ i paqes,  
Lavdi Haleluja!   
 
Kush e mban mend këtë këngë? 
 
Kaq kishin shumica e këngëve të para, dy-tre rreshta, por ama për ne vinin 
shumë të fuqishme, shpallje me gjithë zemër se kush është Jezusi, emër mbi çdo 
emër, mbret mbi mbretër, Zot mbi zotër, emri Jezus. 



 
Pjetri thotë, kur predikoi për herë të parë te… 
 
Veprat 4:12 Dhe në asnjë tjetër nuk ka shpëtim, sepse nuk ka asnjë emër tjetër 
nën qiell që u është dhënë njerëzve dhe me anë të të cilit duhet të shpëtohemi. 
 
Nuk ka shpëtim në asnjë emër tjetër. Jezusi vetë tha:  
Unë Jam Udha, e Vërteta dhe Jeta. Askush nuk vjen tek Ati përveçse nëpërmjet 
meje. -Jezusi 
 
Janë deklarata radikale, nuk të lënë shumë opsione, janë në numrin njëjes, nuk 
janë shumë skuadra; Ai është NJË. Dhe çdo njeri do përballet me zgjedhjen, ta 
besojë ose ta mohojë, sepse s’ka rrugë të mesme.  
 
Në serinë tonë, kemi parë se kulmi i Biblës, kulmi i mesazhit të Biblës është 
Ardhja e Krishtit, Perëndia në mish, në trupin e Jezusit.  
 
Për shkak se mëkati hyri në botë, Perëndia fillon planin e shpëtimit që del qartë 
te Abrahami. Nga Abrahami do të vinte Mesia. Javën e kaluar pamë nevojën 
tonë për të marrë faljen e Perëndisë, për t’u bërë të shenjtë siç Perëndia është i 
shenjtë. Perëndia kërkoi ndërtimin e tabernakullit që tregon procesin e pastrimit 
dhe shenjtërimit tonë. Por që përsëri nuk ishte e plotë. Dhe u plotësua vetëm me 
ardhjen e Jezusit dhe 4 ungjij flasin për të: Mateu, Marku, Luka, Gjoni. 
Sidomos ungjilli i Lukës jep shumë detaje për lindjen e Jezusit, për ligjin e 
regjistrimit që të gjithë duhet të shkonin te qyteti i origjinës (Jezusi lind në 
Betlehem), Krishti lindi, nga ajo ditë kemi Krishtlindje. 
 
Pastaj, kur ishte 8 ditësh, te Luka kapitulli 2, Maria dhe Jozefi e çojnë Jezusin 
në Tempull. Tani ajo tendë që pamë javën e kaluar është bërë një ndërtese fizike 
e fortë me mure e me gurë, jo më tendë, çadër, por tempull. Dhe aty vjen një 
burrë që quhej Simeon, që shikon këtë foshnjë 8 ditëshe dhe flet fjalë profetike 
sa e sheh: 
 
Luka 2:30-32 “(o Zot)…sytë e mi e panë shpëtimin tënd që ti e përgatite 
përpara gjithë popujve: dritën për të ndriçuar kombet dhe lavdinë e popullit 
tënd, Izraelit.  
 
Çfarë thotë ky ore, po foshnja është 8 ditëshe? Si mund të shpëtojë botën? 
 
Shiko: Ose e beson, ose e mohon atë që thuhet për Krishtin. S’ka të mesme. 
 
Luka 4: Jezusi është 30 vjeç, fillon shërbesën e tij, pasi pagëzohet nga Gjoni, 
tundohet nga djalli në shkretëtirë, por nuk mëkatoi në asnjë rast. Kthehet në 



Nazaret, hyn në sinagogë ditën e shtunë, hap Shkrimin te Isaia 61 dhe lexon: 
"Fryma e Zotit është mbi mua, ai më ka thirrur për të predikuar lajmin e mirë 
që sjell çlirim." E mbyll Shkrimin dhe thotë: "Ky shkrim u përmbush sot, unë 
jam Ai për të cilin flet Shkrimi." 
 
“Çfarë thua? Ti je? Po ti sikur e ke shtëpinë te lagja matanë.” 
 
Shiko: Ose e beson ose e mohon atë që thuhet për Krishtin. 
 
Pastaj te Gjoni 8: Jezusi ngrihet para gjithë turmës dhe thotë: "Unë Jam 
Krishti, i vajosuri i Perëndisë. Unë Jam Ai Që Jam." Që nënkuptonte për 
dëgjuesit: "Unë Jam Perëndia." Sepse, "Unë Jam Ai Që Jam" ishte emri që iu 
dha Moisiut nga Perëndia në malin që po digjej ferrishtja. Ky, Jezusi, thotë që 
është Perëndia? 
 
Shiko: Ose beson ose e mohon atë që thuhet për Krishtin. Nuk ka rrugë të 
mesme. 
 
Te libri i fundit, te Zbulesa, Jezusi thotë: "Unë jam Alfa dhe Omega, fillimi dhe 
mbarimi." Njerëzit e shikonin Jezusin me sy dhe thonin, nuk është e mundur kjo 
gjë. Po ne sot, që nuk e shikojmë me sy? 
 
Shiko: Ose beson ose e mohon atë që thuhet për Krishtin. Nuk ka rrugë të 
mesme. Si duket, e mundur apo e pamundur? 
 
E di çfarë është e pamundur, e di cila është? Të ndodhë që një njeri i vetëm të 
plotësojë vetëm Ai të gjitha profecitë që janë thënë për ardhjen e Mesias. Kjo 
është e pamundur nga ana njerëzore. 
 
Jezusi plotësoi 300 profeci që janë thënë në 574 vargje të Dhjatës së Vjetër. 
Është një app shumë i mirë që mund të gjesh përgjigje të tilla, quhet Got 
Questions. Nëse ke kuriozitet, pse kjo, po ajo, kërkoje aty pyetjen dhe 
përgjigjet janë shumë bindëse. Janë 50 e ca profecitë më të mëdha, nëse mund 
t’i quajmë kështu, që plotësoi Krishti. 
 
Shiko, shanset që dikush mund të plotësojë vetëm 8 nga profecitë janë 1 në 100 
trilion. P.sh. profecia që ai do të lindë në Betlehem, kjo u tha 700 vite para se të 
ndodhte. Ai do të shkojë në Egjipt, por pastaj do të shërbejë në Galile. Do të 
tradhtohet nga një shok i ngushtë. U shit për 30 monedha argjendi. Juda i 
plotësoi këto të dyja. Do të varet në një pemë? Po kjo? Do t’i çahet ija, por 
kockat e këmbëve nuk do t’ia thyejnë. 
 



Kryqëzimi nuk ekzistonte si ide, kryqëzimi e sajuan Romakët si masë dënimi, 
nuk ekzistonte kur u thanë këto profeci. Është e pamundur që 8 profeci të 
plotësohen nga një person i vetëm. I bie sikur të hedhësh 100 trilion monedha 
nëpër Shqipëri, dhe të mbulosh me 1 metër e ca trashësi monedhash dhe tek 
njera të shkruash emrin Jezus. 
 
Dhe shanset që 8 profeci të plotësohen nga 1 njeri janë, nëse ti do vish vërdallë 
nëpër gjithë Shqipërinë e mbuluar me monedha dhe me sy mbyllur, pastaj do 
ndalosh në filan qytet, fshat, përrua dhe do të ulesh për të marrë një monedhë 
dhe ajo të jetë monedha që lexon Jezus. Kaq janë shanset që një njeri të 
plotësojë 8 profeci, jo më 50 apo 300 e ca. 
 
Shiko: Ose beson ose e mohon atë që thuhet për Krishtin. Nuk ka rrugë të 
mesme. Perëndia na flet nëpërmjet Shkrimit, por nëse nuk duam ta dëgjojmë, 
nuk do kapim gjë. Për disa mendje, kjo është e pamundur. 
 
Por me Perëndinë asgjë nuk është e pamundur. Javën e shkuar pamë gjërat e 
pamundura në Bibël, sot do të shikojmë TRE gjëra që janë të mundura që 
gjenden te... 
 
Efesianëve 2:8-9 Ju në fakt, jeni të shpëtuar me anë të hirit, nëpërmjet besimit, 
dhe kjo nuk vjen nga ju, po është dhurata e Perëndisë, jo nga veprat, që të mos 
mburret askush. 
 
Nuk e bëtë ju, nuk është mundi juaj, vepra juaj. Nuk u shpëtove vetë, është prej 
hirit, prej dashjes së Perëndise, ti vetëm sa zgjodhe ta besosh si të vërtetë, si të 
mundur  
Vargu tjetër…  
 
Efesianëve 2:10 Ne në fakt jemi vepra e tij, e krijuar në Krishtin Jezus për 
veprat e mira që Perëndia përgatiti që më parë, që ne të ecim në to. 
 
 
Tre gjëra të mundura… 
 
1 - Hiri është i Mundur 
Siç bënin Izraelitët në Dhjatën e Vjetër që herë pas here mëkatonin dhe i 
thyenin zemrën Perëndisë, të njëjtën gjë bëjmë edhe ne dhe unë. A kam ndonjë 
shok këtu që gabon herë pas here, apo kemi vetëm shenjtorë?  
 
Vetëm unë dhe ndonjë tjetër, vetëm ne të tre… 
 



Unë e di çfarë është e duhura, e di çfarë duhet të bëj. Dhe bëj atë që s’duhet 
bërë. Shiko, unë nuk mund ta përballoj drejtësinë e Perëndisë vetëm me zotsitë 
e mia, askush nuk mundet.  
Kush mund të thotë: - Zot, dua drejtësi. Zot, dua drejtësi.  
 
Me gjithë mend e ke që e do? “Dua drejtësinë e Perëndisë në jetën time.”  
 
Ooo me gjithë mend? A mund ta përballosh drejtësinë e Perëndisë në jetën 
tënde? Perëndia është i shenjtë dhe masa matëse e drejtësisë është shenjteria e 
Tij! 
 
Ajo që na nevojitet është hiri dhe mëshira e Tij.  
 
Perëndia nuk më jep gjykimin që më takon, por më jep çdo ditë mëshirën dhe 
hirin e Tij. Kjo më duhet dhe është e re çdo mëngjes.  
 
Çdo ditë kemi nevojë të varemi te hiri i Tij, te mëshira e Tij, te dashuria pa 
kushte e Perëndisë.  
 
Hiri i Perëndisë na u dha përmes Jezusit. 
 
 
2 - Shpëtimi është i Mundur 
Hiri i Tij na shpëton. A ke qenë në një situatë ku ti kishe nevojë për t'u 
shpëtuar?  
 
(Shembull: Kur isha i vogël, ishte koha e kooperativave, tokat dhe pemët i 
takonin shtetit. Ne si fëmijë, në kohën e qershive, shkonim dhe hipnim nëpër 
pemë. Një qershi ishte shumë e lartë dhe isha me një shok. Unë desha të rashë 
dhe më kapi nga bluza shoku që isha në pemë, më shpëtoi.) 
 
Ne kemi nevojë për shpëtim nga dikush, nga Jezusi. Dhe ajo që është mahnitëse 
për mua është se ajo që bëri Jezusi për ne, është fiks sipas radhës së 
tabernakullit që shpjeguam herën e fundit. 
 
 
Kush e mban mend tabernakullin që ishte 50 me 25 m. Që rrethohej nga një 
gardh i bardhë dhe ne jemi nga ana e jashtme e gardhit, të ndarë nga Perëndia. 
 
Kur Gjoni Pagëzori pa Jezusin, si tha kush e mban mend: 
 
Ja, Qengji i Perëndisë që heq mëkatin e botës. – Gjoni Pagëzori 
 



 
Pastaj flet për portën, që është gjëja e parë për ne në Tabernakull. Dhe ashtu siç 
sillej qengji i përsosur në tempull për t'u flijuar, kush e mban mend, nëse qengji 
nuk ishte i përsosur, nuk mund të hynte. Jezusi hyn nga porta si qengji i 
përsosur i Perëndisë për ne. Fakti që ishte i pa-të-metë, i pa-mëkate, e 
kualifikonte atë që të ishte qengji i duhur për flijim. 
 
Jezusi me dëshirën e tij, e la veten të flijohej për ne. Ja si tha Jezusi afër 
momentit të Kryqëzimit te: 
 
Mateu 26:28 Ky është gjaku im, gjaku i besëlidhjes së re, i cili është derdhur 
për shumë për faljen e mëkateve. 
 
Kush e mban mend nga java e kaluar, pa gjak nuk ka falje. Ja, gjaku i tij po lidh 
Beslidhjen e re. 
 
Dhe ashtu siç mëkati im do kalonte te qengji që do të therej për mua, tani 
mëkati im kalon te Jezusi që po flijohet për mua. Kalojmë një kapituj më tej kur 
e dënuan Jezusin te 
 
Mateu 27:22 Pilati u tha atyre: ''Ç'të bëj, pra, me Jezusin, që quhet Krisht?''. 
Të gjithë i thanë: ''Të kryqëzohet!''. 
 
Silleni te altari i flijimit; edhe ata nuk e kuptonin se çfarë po ndodhte, i kërkuan, 
Të Kryqëzohet. Si vazhdoi….  
 
Mateu 27:27-28 Atëherë ushtarët e guvernatorit, mbasi e çuan Jezusin në 
pretoriumin e guvernatorit, mblodhën rreth tij gjithë kohortën. Dhe, pasi e 
zhveshën, i hodhën mbi trup një mantel të kuq. 
 
Mateu 27:29 Dhe i thurën një kurorë me ferra, ia vunë mbi krye dhe i dhanë 
një kallam në dorën e djathtë; dhe, duke u gjunjëzuar përpara tij, e përqeshnin 
duke thënë: ''Tungjatjeta, o mbret i judenjve!''. 
 
Mateu 27:30-31 Pastaj e pështynë, ia morën kallamin dhe me të i binin në kokë. 
Dhe, mbasi e përqeshën, ia hoqën mantelin dhe e veshën me rrobat e tij; dhe e 
çuan për ta kryqëzuar.  
 
Miq, kryqi është sinonim i altarit të flijimit dhe legenit prej bronxi. Qengjat që 
flijoheshin ishin një sistem i përkohshëm që kishte bërë Perëndia. Kur Jezusi 
zëvendëson qengjin, Ai, qengji i përkryer i Perëndisë, bën zëvendësimin e 
përhershëm të flijimit për mëkatet tona. Nga momenti i vdekjes së Tij, mbaroi 
sistemi i flijimeve. Prandaj Gjoni tha këtë super varg… 



Gjoni 3:16 Sepse Perëndia e deshi aq botën, sa dha Birin e tij të vetëmlindurin, 
që, kushdo që beson në të, të mos humbasë, por të ketë jetë të përjetshme. 
 
Kthehemi te historia e Mateut 27, ja si vazhdoi…  
 
Mateu 27:50 Jezusi bërtiti edhe një herë me zë të lartë dhe dha frymë.  
 
Vdiq dhe nga ky moment u krye flijimi para Perëndisë, shiko si thuhet te vargu 
51:  
 
Mateu 27:51 Dhe ja, veli i tempullit u shqye në dy pjesë, nga maja e deri në 
fund… . 
 
Cili vel? Ai që ndante dhomën e shenjtë nga dhoma shumë e shenjtë. Ishte ajo 
dhoma që nuk hynte dot njeri, vetëm kryeprifti, madje dhe ai vetëm një herë në 
vit. Sepse kush e kalonte atë perde hynte në praninë e Perëndisë, Perëndisë së 
shenjtë, të cilit duhet t’i afroheshe me shumë kujdes dhe sipas rregullave që 
kishte vendosur Ai, sepse shenjtëria e Tij e konsumonte, e digjte mëkatin. 
Kur u shqye veli, kjo për ne është. Ne tani mund të hyjmë; rruga u hap që të 
hyjmë. Për shkak të asaj që bëri Jezusi për ne, u pagua mëkati. Mund të 
qëndrojmë në praninë e Perëndisë sepse u drejtuam nga ajo që bëri Krishti. Ja si 
vazhdon… pas vdekjes dhe tre ditëve në varr… 
 
Mateu 28:5-6 Por engjëlli… u tha atyre: ''Mos kini frikë, sepse unë e di se ju 
kërkoni Jezusin, që u kryqëzua. Ai nuk është këtu, sepse u ringjall, sikurse kishte 
thënë”. 
 
U stabilizua Besëlidhja e Re, u pagua me gjakun e Jezusit. Jezusi pagoi mëkatet 
që filluan që nga Adami. Ai plotësoi premtimet që u thanë për të, u përkryer 
sistemi i flijimeve, duke u bërë Ai vetë flijimi ynë dhe kryeprifti ynë në të 
njëjtën kohë. Dhe Shkrimi tani na thotë, ti dhe unë, jemi Tempulli i Perëndisë, 
ku prania e Tij banon. Dhe kjo ndodhi vetëm për shkak të asaj që bëri Jezus 
Krishti. Perëndia e bëri të mundur. Cila ishte e para: Hiri është i mundur. 
E dyta : Shpëtimi është i mundur. Cila është e treta? 
 
3 - Besimi është i mundur 
Është zgjedhja jonë, a do e besojmë që Jezusi është Biri i Perëndisë, që u flijua 
dhe pagoi për ne? Kërkon besim. Madje kërkon më shumë besim të jesh ateist 
dhe të mos besosh në Perëndinë dhe veprën e Jezusit në kryq. Çdo njeri në botë 
jeton me besim që ka ndodhur ose beson që nuk ka ndodhur. Të zgjedhësh 
Krishtin, duhet hap besimi. Sepse kurrë nuk do i kesh para syve të gjitha që të 
duhen. Duhet hap besimi ta pranosh që ajo që thotë Bibla është e vërtetë. Dhe 
nuk mund të lëvizësh përpara me Perëndinë pa besuar, pa hap besimi. 



Me shumë gjasa, njerëzit me të cilët do të flasësh dhe do ndash lajmin e mirë, 
kanë dy mundësi: ose do të thonë "ju jeni budallenj që besoni këto gjëra" ose do 
të thonë "më trego më shumë sepse dua të besoj edhe unë." 
Kështu ndodhi me dishepujt. Pasi u ringjall Jezusi, ata ishin në mes të sheshit të 
Jeruzalemit dhe po ndanin lajmin e mirë. Disa po talleshin me ta dhe thanë se 
ishin dehur, s’ishin mirë nga trutë. Kurse disa thanë, “çfarë të bëjmë, si mund të 
kemi edhe ne këtë që ke ti?” Pjetri tha: 
 
Veprat 2:38 Atëherë Pjetri u tha atyre: Pendohuni dhe secili nga ju le të 
pagëzohet në emër të Jezu Krishtit për faljen e mëkateve, dhe ju do të merrni 
dhuratën e Frymës së Shenjtë.   
 
Pendohu do të thotë të kthehesh 180 gradë, i bie në anën tjetër. Kur unë nuk 
besoja, i kisha kthyer shpinën Perëndisë, po ecja me kokën time. Tani që 
pendohem, kthehem 180 gradë dhe shkoj drejt Perëndisë, nuk e ndjek më rrugën 
e vjetër, ndjek rrugën dhe jetën e re. 
 
Si mund të duket pendimi nga ana praktike? Ti lutesh duke u penduar dhe duke 
kërkuar faljen e Tij. 
 
Shiko: Ose e beson ose e mohon atë që thuhet për Krishtin. S’ka të mesme. 
 
Nëse do të besosh për herë të parë, a do lutesh me mua? 
 
Le të lutemi.  
Lutja e shpëtimit. 
 
 


